
PRESENTACIÓN

Un ano máis teño a satisfacción de presentar a memoria anual de xestión do órgano ORAL desta Deputación, que 
desenvolve a actividade da xestión delegada en materia tributaria e recadadora de tributos locais e doutros ingresos 
de dereito público.

A confianza que os concellos da provincia lle outorgan, ano tras ano, a esta Deputación, para  xestionar de forma 
eficaz e eficiente unha boa parte do que constitúe a fonte de financiamento necesaria para desenvolver a súa acción 
de goberno, podo dicir que ten a súa xustificación no bo facer que se desprende desta memoria. 

O ORAL está aliñado activamente na estratexia desta Deputación no marco dunha Administración comprometida cos 
obxectivos da axenda 2030 da ONU e, especialmente, co obxectivo 16, isto é, promover sociedades pacíficas e inclusivas 
co fin de conseguir un desenvolvemento sostible para todas as persoas e desenvolver institucións eficaces e inclusivas, 
así como co obxectivo 17, encamiñado a establecer alianzas para impulsar os obxectivos integrais da Axenda. 

Deste xeito, e enmarcadas nas metas da ONU ao respecto (16.6, 16.7, 17.17 etc.), nesta memoria amósanse de forma 
transparente as estratexias e os plans de mellora que leva impulsando o órgano nos últimos anos e que responden 
á concepción firme de crear unha Administración eficaz, eficiente, accesible ás persoas, responsable e transparente, 
que garanta o acceso público á información na materia que xestiona e mais os seus esforzos no impulso de alianzas 
cos concellos en materia tributaria local, ofrecendo formación que visualice as posibilidades da regulación dos 
tributos locais no eido da localización e do impulso dos obxectivos locais da Axenda 2030.

O ORAL-Deputación de Pontevedra fixo gala dunha gran responsabilidade social durante a pandemia da COVID-19, 
ao articular de forma inmediata medidas destinadas a facilitarlles os pagos ás persoas (adaptación do calendario 
fiscal, articulación da chave segura na oficina virtual etc.) e a facilitarlles liquidez aos concellos e asesoramento 
na implantación de medidas fiscais con efectos potenciais nos sectores máis afectados pola crise. Nesta fase de 
normalización da situación sanitaria, a memoria do actual exercicio amósanos resultados que en parte están afectados 
por esas medidas adoptadas en períodos anteriores (a recadación en período executivo de cobro), pero aínda illando 
o efecto dese traslado dos períodos de cobro, apréciase un progreso moi substancial en todos os rateos de medición 
e tamén unha mellora activa na dixitalización dos servizos, á par que un esforzo importante por reforzar medios 
non presenciais de atención ás persoas que teñan en conta o posible impacto da fenda tecnolóxica na provincia 
(implantación de pago por xiro postal de Correos e acompañamento nas oficinas presencias). 

Os parámetros máis salientables son os seguintes: 

— O 97,9 % do volume cuantitativo dos recibos e das liquidacións en xestión integral global no ORAL en 2021 
(221,4 millóns de euros) correspóndese coa xestión delegada por entes locais e concellos da provincia (216,9 
millóns de euros), polo que o ORAL se consolida como ferramenta imprescindible na asistencia aos concellos 
que se realiza desde esta Deputación. Máis do 72 % dos valores en xestión de cobro no ORAL correspondeu a 
municipios da provincia que teñen menos de 20.000 habitantes (un total de 157 millóns 

— A xestión delegada que se leva a cabo a través da aprobación anual de padróns foi de 116,9 millóns de euros 
en 2021  (descontadas as baixas), cunha contía por recadación de 107,4 millóns de euros dentro da propia 
anualidade, o que representa unha porcentaxe de recadación do 92,07 % e que aglutina o IBI, o IAE, o IVTM e 
diversas taxas ; un novo incremento porcentual que xa se producira en máis de tres puntos no ano 2020 con 
respecto a 2019 .Tendo en conta que esta forma de xestión supuxo case o 90 % do volume global de novos 
cargos xestionados en 2021 (o 89,4 %), a mellora neste é moi significativa e relaciónase tanto co mantemento 
constante das bases de datos do ORAL coma coas facilidades de pago postas a disposición das persoas a 
través de medios dixitais e postais, así como coa simplificación na tramitación en liña de domiciliacións que, 
de feito, incrementaron a contía monetaria  (69 millóns de euros  no ano 2021) máis de seis puntos e medio 
porcentuais ao respecto do ano anterior. 

No IBI, o imposto cuantitativamente máis importante, os resultados de xestión amosan en 2021 que máis da 
metade de concellos que teñen delegada a xestión deste imposto no ORAL tiveron taxas que superaron 
o 90 % de recadación (26 concellos dun total de 50; catro máis que en 2020). O incremento da recadación foi 
notorio se o comparamos co período 2017-2021. Pasamos de taxas do 87 % no ano 2017 a taxas do 89,8 % no 
ano 2021, igual que no IAE, onde un total de 37 concellos de 50 superaron a porcentaxe do 90 % de recadación, 
cinco puntos máis que no exercicio precedente.

